
Iaith y gwasanaeth Saesneg

Arolygiad blaenorol Arolygiaeth Gofal 
Cymru  04 Hydref 2021

A yw’r gwasanaeth hwn yn darparu’r 
Cynnig Rhagweithiol ar gyfer y Gymraeg?

Mae'r gwasanaeth hwn yn gweithio tuag at ddarparu 
'Cynnig Rhagweithiol' ar gyfer y Gymraeg ac mae'n 
gwneud cryn ymdrech i hyrwyddo'r defnydd o'r Gymraeg 
a diwylliant Cymru.

Crynodeb

Mae Graig Llwyd yn darparu gofal a chymorth sy'n canolbwyntio ar yr unigolyn i bobl ag 
amrywiaeth o anghenion gwahanol. Yn ôl pob golwg, mae'r bobl sy'n byw yn y gwasanaeth 
yn hapus ac yn cael gofal da. Mae'r ddogfennaeth gofal yn fanwl ac wedi'i llunio gan 
ddefnyddio dull tîm amlddisgyblaethol. Mae adolygiadau rheolaidd yn sicrhau bod y 
ddogfennaeth gofal yn parhau'n gyfredol ac yn berthnasol. Mae gweithwyr iechyd a gofal 
cymdeithasol ar gael yn hwylus i'r bobl a chaiff eu hiechyd a'u llesiant eu monitro'n agos. 

Mae'r staff gofal yn teimlo eu bod yn cael eu cefnogi yn eu rolau ac mae rhaglen barhaus o 
hyfforddiant a datblygiad ar gael iddynt. Mae proses recriwtio ddiogel ar waith sy'n sicrhau 
bod y staff gofal yn addas i weithio gyda phobl agored i niwed. Mae mesurau llywodraethu 
a sicrhau ansawdd addas ar waith. Mae'r Unigolyn Cyfrifol yn meddu ar y wybodaeth 
ddiweddaraf am ei ddyletswyddau penodol ac ymddengys bod yr unigolyn hwnnw yn 
goruchwylio'r ffordd y caiff y gwasanaeth ei ddarparu yn dda. 

Mae'r amgylchedd yn lân, yn gyfforddus ac mewn cyflwr da. Mae gwiriadau cynnal a chadw 
a threfniadau gwasanaethu rheolaidd yn sicrhau bod yr amgylchedd, ei gyfleusterau a'i 
gyfarpar yn parhau'n ddiogel i'w defnyddio. Gall y bobl bersonoli eu gofod personol fel y 
mynnont. Mae'r cartref yn ddiogel rhag mynediad heb awdurdod a chaiff gwybodaeth 
gyfrinachol ei storio'n ddiogel. 



Llesiant  

Mae'r pobl yn cael gwneud dewisiadau a chânt eu cefnogi i wneud yr hyn maent eisiau ei 
wneud. Gwelsom y staff gofal yn annog y bobl i nodi eu dymuniadau ac i benderfynu ar 
faterion dyddiol megis dewisiadau prydau bwyd a gweithgareddau yn unigol. Gall y bobl 
ddewis o amrywiaeth o brydau bwyd iachus a maethlon a chânt eu cefnogi i gymryd rhan 
wrth baratoi prydau bwyd. Mae'r gweithgareddau yn amrywiol ac yn cynnwys cyfuniad o 
weithgareddau hamdden a galwedigaethol yn ogystal â thasgau cartref. Mae'r 
ddogfennaeth gofal yn canolbwyntio ar yr unigolyn, sy'n golygu ei bod wedi'i theilwra at 
anghenion penodol yr unigolyn. 

Mae mesurau ar waith er mwyn helpu i amddiffyn y bobl rhag niwed, camdriniaeth ac 
esgeulustod. Mae'r staff gofal yn deall eu rolau o ran amddiffyn y bobl ac yn cael 
hyfforddiant diogelu. Mae'r staff gofal yn ymwybodol o'r weithdrefn ar gyfer rhoi gwybod am 
bryderon ac mae polisi diogelu sy'n adlewyrchu Gweithdrefnau Diogelu Cymru. Gwelsom 
fod awdurdodiadau cyfredol ar waith o dan y Trefniadau Diogelu wrth Amddifadu o Ryddid 
er mwyn sicrhau bod unrhyw gyfyngiadau ar weithgarwch y bobl yn gyfreithlon. Caiff y 
risgiau i iechyd a diogelwch y bobl eu hasesu'n drylwyr a'u rheoli'n effeithiol. Mae'r cartref 
yn ddiogel rhag mynediad heb awdurdod ac mae'n rhaid i ymwelwyr lofnodi i mewn wrth 
gyrraedd a llofnodi allan wrth adael. 

Caiff iechyd corfforol ac iechyd meddwl y bobl eu hystyried. Mae'r systemau rheoli 
meddyginiaeth yn effeithiol wrth sicrhau bod y bobl yn cael eu meddyginiaeth fel y'i 
rhagnodwyd. Mae amrywiaeth o weithwyr gofal cymdeithasol a gofal iechyd proffesiynol 
sy'n rhoi cymorth pan fo angen ar gael i'r bobl. Mae'r staff gofal yn adnabod y bobl y maent 
yn eu cefnogi yn dda ac yn gallu adnabod arwyddion o ddirywiad a salwch. Mae 
apwyntiadau rheolaidd ac atgyfeiriadau amserol yn sicrhau bod iechyd cyffredinol y bobl yn 
cael ei gynnal i'r lefel orau bosibl.

Caiff y bobl eu cefnogi mewn amgylchedd sy'n hybu eu llesiant. Caiff y cartref ei gynnal a'i 
gadw i safon uchel ac mae pob rhan ohono yn gyfforddus ac yn lân. Mae ystafelloedd y 
bobl wedi'u haddurno mewn ffordd ddymunol ac yn adlewyrchu eu chwaethau personol. 
Mae ardaloedd cymunedol ar gael i'r bobl yn ogystal â phreifatrwydd eu hystafelloedd gwely 
eu hunain. 



Gofal a Chymorth 

Caiff y bobl eu cefnogi i fod mor iach â phosibl, drwy gael y gofal cywir ar yr adeg gywir. 
Mae'r staff gofal yn cael hyfforddiant sy'n berthnasol i anghenion y bobl, maent yn adnabod 
y bobl y maent yn eu cefnogi yn dda ac yn gallu adnabod arwyddion dirywiad a 
gweithredu'n unol â hynny. Mae'r staff gofal yn dogfennu'r gofal a'r cymorth a ddarperir yng 
nghofnodion dyddiol y bobl. Rhoddir gwybod i'r gweithiwr proffesiynol perthnasol am 
unrhyw bryderon am iechyd neu lesiant y bobl er mwyn gallu ymchwilio ymhellach i'r 
pryderon hynny. Gwelsom ohebiaeth gan amrywiaeth o weithwyr iechyd a gofal 
cymdeithasol proffesiynol wedi'i dogfennu yng nghynlluniau personol y bobl. Mae cymorth 
ar gael i bobl ag anghenion meddyginiaeth. Mae polisi meddyginiaeth sy'n gyson â 
chanllawiau arfer gorau. Caiff meddyginiaeth ei storio'n ddiogel a'i rhoi fel y'i rhagnodir. Mae 
mesurau ar waith i leihau'r risg o groeshalogi. Mae cyflenwad digonol o gyfarpar diogelu 
personol ar gael i'r staff gofal ac maent yn dilyn y canllawiau sydd wedi'u nodi yn y polisi 
rheoli heintiau. 

Mae'r cynlluniau personol yn fanwl ac yn disgrifio'r ffyrdd gorau o gefnogi'r bobl er mwyn 
cyflawni eu canlyniadau personol. Gwnaethom edrych ar amrywiaeth o gynlluniau personol 
a gwelsom eu bod yn glir ac yn gryno, a'u bod yn cynnwys gwybodaeth sy'n hawdd ei deall. 
Caiff rhai o'r dogfennau gofal fel y cynlluniau Cymorth Ymddygiad Cadarnhaol eu cwblhau 
gan ddefnyddio dull tîm amlddisgyblaethol. Mae'r cynlluniau personol hefyd yn cynnwys 
asesiadau risg sy'n nodi strategaethau ar gyfer cadw'r bobl yn ddiogel, yn ogystal â 
gwybodaeth i ystyried manteision cymryd risgiau. Mae'r cynlluniau yn nodi dewisiadau ac 
arferion y bobl ac mae 'taflenni parod' ar gael sy'n crynhoi'r gofal a'r cymorth sydd eu 
hangen arnynt. Mae'r adolygiadau rheolaidd o gynlluniau personol y bobl yn sicrhau eu bod 
yn cael y lefel gywir o ofal a chymorth. Gwelsom dystiolaeth fod y bobl a'u cynrychiolwyr yn 
cael eu cynnwys yn y broses adolygu er mwyn sicrhau y gallant roi adborth ar y gofal a'r 
cymorth y maent yn eu cael. 

Mae gan y bobl gydberthnasau da â'r staff gofal sy'n darparu gofal a chymorth cadarnhaol. 
Gwelsom y staff gofal yn rhyngweithio â'r bobl mewn modd cynnes a chyfeillgar. Dywedodd 
un person, “I like the staff, they’re alright”. Roedd yn amlwg bod y staff gofal yn adnabod y 
bobl y maent yn eu cefnogi yn dda a'u bod yn gyfarwydd â'u hanghenion a'u harferion 
dyddiol. Mae'r staff gofal yn annog y bobl i gymryd rhan mewn gweithgareddau y maent yn 
eu mwynhau. Gwelsom fod gan y bobl gynlluniau gweithgareddau unigol sy'n nodi 
gweithgareddau hamdden, gweithgareddau galwedigaethol a thasgau cartref. Mae 
cyfleusterau cymunedol ar gael i'r bobl a chânt eu cefnogi i gynnal cydberthnasau â theulu 
a ffrindiau. Gwnaethom edrych ar ddetholiad o rotas staffio a oedd yn dangos bod lefelau 
staffio digonol ar gael. 



Amgylchedd 

Caiff risgiau amgylcheddol eu lleihau gan amserlen barhaus o waith cynnal a chadw, 
gwasanaethu, a gwiriadau. Ni wnaethom nodi unrhyw beryglon ar ddiwrnod ein harolygiad 
a gwelsom fod y safle mewn cyflwr da. Gwelsom fod tystysgrif diogelwch gyfredol ar waith 
ar gyfer cyfarpar, cyfleustodau, a nodweddion diogelwch tân. Nodwyd gennym fod 
gwiriadau diogelwch rheolaidd fel tymereddau dŵr, goleuadau argyfwng ac ymarferion tân 
yn cael eu cynnal fel mater o drefn. Gwelsom fod archwiliadau iechyd a diogelwch 
rheolaidd yn cael eu cwblhau er mwyn nodi unrhyw risgiau posibl a chymryd camau 
gweithredu priodol. Mae polisïau a gweithdrefnau sy'n hyrwyddo ymarfer diogel ar waith, ac 
mae gan bob un sy'n byw yn y cartref gynllun personol ar gyfer gwagio'r adeilad mewn 
argyfwng.  

Mae'r cartref yn cynnwys prif adeilad sy'n darparu llety i bum person a fflat anecs 
hunangynhwysol ar gyfer un person. Mae nifer o ardaloedd cymunedol gan gynnwys lolfa 
ac ystafell fwyta. Mae pob ardal gymunedol yn lân, yn gyfforddus, ac wedi'i haddurno mewn 
ffordd ddymunol. Mae ystafelloedd y bobl yn fawr iawn ac wedi'u haddurno'n unol â'u 
dewisiadau unigol, er enghraifft, gyda lluniau a llenni a deunyddiau personol. Mae gardd 
fawr sy'n cael ei chynnal a'i chadw'n dda, sy'n cynnwys ardal eistedd, gwyrddni dymunol, ac 
ardal eistedd yn y cysgod sydd ar gael yn yr haf. Gall y bobl ddefnyddio'r ardal hon pryd 
bynnag y dymunant. 



Arweinyddiaeth a Rheolaeth 

Mae systemau sicrhau ansawdd ac archwilio effeithiol ar waith sy'n helpu i sicrhau bod y 
gwasanaeth yn rhedeg yn effeithlon. Mae'r Unigolyn Cyfrifol yn ymweld â'r cartref yn 
rheolaidd ac yn ymgysylltu â'r bobl a'r staff i gasglu adborth er mwyn llywio gwelliannau. 
Caiff y gwasanaeth ei adolygu bob chwe mis i asesu ansawdd y gofal a ddarperir. 
Gwnaethom edrych ar yr adroddiad diweddaraf ar ansawdd y gofal a gwelsom ei fod yn 
nodi cryfderau'r gwasanaeth yn glir yn ogystal â meysydd a nodwyd i'w datblygu. Cynhelir 
cyfarfodydd tîm rheolaidd er mwyn sicrhau bod y staff yn cael y wybodaeth ddiweddaraf am 
ddatblygiadau ac er mwyn trafod materion gweithredol. Gwelsom groestoriad o bolisïau a 
gweithdrefnau'r gwasanaeth, a nodwyd eu bod yn gydnaws â chanllawiau statudol a 
chanllawiau arferion gorau cyfredol. Roedd y wybodaeth ysgrifenedig arall y gwnaethom 
edrych arni yn cynnwys datganiad o ddiben a chanllaw i ddefnyddwyr. Mae'r ddwy ddogfen 
hyn yn disgrifio'r gwasanaeth a ddarperir yn gywir, yn cynnwys yr holl wybodaeth ofynnol ac 
ar gael mewn amrywiaeth o fformatau gan gynnwys fformat hawdd ei ddarllen. 

Mae'r broses recriwtio yn sicrhau bod y staff gofal yn addas i weithio gyda phobl agored i 
niwed a'u bod yn meddu ar y sgiliau sy'n angenrheidiol i ddarparu gofal a chymorth o 
ansawdd da. Mae'r gwasanaeth yn cwblhau'r holl wiriadau cyn cyflogi angenrheidiol cyn 
cynnig contract i ddarpar gyflogeion. Wedyn, rhaid i'r staff ddilyn cyfnod sefydlu 
strwythuredig lle byddant yn cwblhau hyfforddiant gorfodol ac yn cael y cyfle i gysgodi 
aelodau profiadol o'r tîm. Darperir hyfforddiant parhaus er mwyn sicrhau bod gan y staff 
gofal ddigon o sgiliau. Gwnaethom edrych ar ystadegau hyfforddi'r gwasanaeth a gwelsom 
lefel gydymffurfiaeth o 80% â'r gofynion hyfforddi. Roedd y staff gofal y gwnaethom siarad â 
nhw yn gadarnhaol am eu hyfforddiant, gan ddweud eu bod yn teimlo'n gymwys yn eu 
rolau. 

Mae'r staff gofal yn mwynhau gweithio yn y gwasanaeth, ac maent yn teimlo eu bod yn cael 
eu cefnogi a'u gwerthfawrogi. Mae'r staff gofal yn cael eu goruchwylio a'u harfarnu'n unigol 
yn rheolaidd, gan gael cyfle i fyfyrio ar eu perfformiad, cael cymorth, a thrafod nodau ac 
anghenion hyfforddi ar gyfer y dyfodol. Mae'r cofnodion sy'n ymwneud â'r cymorth ffurfiol a 
roddir i'r staff gofal yn dangos bod y gwasanaeth yn bodloni'r gofynion diweddaraf yn y 
maes hwn. Soniodd y staff gofal y gwnaethom siarad â nhw yn gadarnhaol am eu gwaith ac 
am reolwyr y cartref. Dywedodd un aelod o'r staff, “I love working here, it’s challenging but 
rewarding”. Dywedodd aelod arall o staff wrthym, “The manager is very good, really 
supportive and easy to speak to”. 



Rydym yn ymateb i achosion o ddiffyg cydymffurfio â rheoliadau pan gaiff canlyniadau 
gwael i bobl, a/neu risg i lesiant pobl eu nodi drwy gyhoeddi Hysbysiad(au) Gweithredu â 
Blaenoriaeth. 

Rhaid i'r darparwr gymryd camau ar unwaith i ymdrin â hyn a gwneud gwelliannau. Os bydd 
darparwyr yn methu â chymryd camau gweithredu â blaenoriaeth erbyn y dyddiad targed, 
gallwn uwchgyfeirio'r mater at Banel Gwella a Gorfodi. 

Hysbysiad(au) Gweithredu â Blaenoriaeth

Rheoliad Crynodeb Statws
Dd/G Ni nodwyd unrhyw achosion o ddiffyg cydymffurfio o'r 

math hwn yn yr arolygiad hwn
Dd/G

Lle byddwn yn canfod achosion o ddiffyg cydymffurfio â rheoliadau ond na chaiff unrhyw 
risg uniongyrchol na sylweddol i'r bobl sy'n defnyddio'r gwasanaeth ei nodi, byddwn yn 
tynnu sylw atynt fel Meysydd i'w Gwella. 

Byddwn yn disgwyl i'r darparwr gymryd camau i unioni'r achos a byddwn yn ei ystyried eto 
yn yr arolygiad nesaf. Lle bydd  y darparwr wedi methu â gwneud y gwelliannau 
angenrheidiol, byddwn yn uwchgyfeirio'r mater drwy gyhoeddi Hysbysiad Gweithredu â 
Blaenoriaeth.

Crynodeb o'r Achos o Ddiffyg Cydymffurfio

Statws Ystyr pob un 

Newydd Nodwyd yr achos hwn o ddiffyg cydymffurfio yn yr arolygiad hwn.

Adolygwyd Adolygwyd cydymffurfiaeth yn ystod yr arolygiad hwn ond ni lwyddwyd 
i'w chyflawni. Mae'r dyddiad targed ar gyfer cydymffurfio yn y dyfodol a 
chaiff ei brofi yn ystod yr arolygiad nesaf.

Heb Gyflawni Profwyd cydymffurfiaeth yn ystod yr arolygiad hwn ond ni lwyddwyd i'w 
chyflawni. 

Cyflawnwyd Profwyd cydymffurfiaeth yn ystod yr arolygiad hwn a llwyddwyd i'w 
chyflawni.



Maes i'w Wella/Meysydd i'w Gwella 

Rheoliad Crynodeb Statws
Dd/G Ni nodwyd unrhyw achosion o ddiffyg cydymffurfio 

o'r math hwn yn yr arolygiad hwn
Dd/G



Dyddiad Cyhoeddi 06/06/2023


